
АРХИВЫ ОРГАНОВ ЕПАРХИАЛЬНОГО УПРАВЛЕНИЯ 
 ХРИСТИАНСКИХ КОНФЕССИЙ НА БЕЛОРУССКИХ ЗЕМЛЯХ 

 В КОНЦЕ XVIII – НАЧАЛЕ ХХ в.

З. В. АНТОНОВИЧ  1)

1)Белорусский государственный университет, пр. Независимости, 4, 220030, г. Минск, Беларусь

Проводится компаративный анализ организации деятельности архивов органов административно-террито-
риального управления и духовного суда христианских конфессий, действовавших на белорусских землях в конце 
XVIII – начале XX в. На основании изменений в нормативном регулировании выделяются два общих периода в раз-
витии архивов православных, униатских, римско-католических, протестантских консисторий и Литовского синода. 
Эти периоды связаны с принятием Устава духовных консисторий для православной церкви, а также с разработкой 
инструкций по делопроизводству консисторий для инославных церквей в 1840-х гг. Отмечается, что второй период 
для каждой консистории можно разделить на этапы в соответствии с развитием конфессионального управления 
в  сфере делопроизводства и архивного дела. На широкой источниковой основе делается вывод о том, что архивное 
дело в органах конфессионального управления христианских конфессий в конце XVIII – начале XX в. в целом соот-
ветствовало действующему законодательству Российской империи, за исключением отдельных аспектов для каждо-
го из периодов, а внимание руководства конфессий и научной общественности XIX – начала XX в. позволило сохра-
нить отдельные объемные документальные комплексы с высоким информационным потенциалом, что открывает 
значительные возможности для диверсификации научных исследований в проблемной области.

Ключевые слова: консистория; архив консистории; архив православной консистории; архив римско-католиче-
ской консистории; архив униатской консистории; архивы евангелических церквей; архивариус.

АРХІВЫ ОРГАНАЎ ЕПАРХІЯЛЬНАГА КІРАЎНІЦТВА 
 ХРЫСЦІЯНСКІХ КАНФЕСІЙ НА БЕЛАРУСКІХ ЗЕМЛЯХ  

У КАНЦЫ XVIII – ПАЧАТКУ ХХ ст.

З. В. АНТАНОВІЧ  1*

1*Беларускі дзяржаўны ўніверсітэт, пр. Незалежнасці, 4, 220030, г. Мінск, Беларусь

Праводзіцца кампаратыўны аналіз арганізацыі дзейнасці архіваў органаў адміністрацыйна-тэрытарыяльнага кі-
раўніцтва і духоўнага суда хрысціянскіх канфесій, якія дзейнічалі на беларускіх землях у канцы XVIII – пачатку ХХ ст. 
На падставе змен у нарматыўным рэгуляванні выдзяляюцца два перыяды развіцця архіваў праваслаўных, уніяцкіх, 
рымска-каталіцкіх, пратэстанцкіх (евангелічных) кансісторый і Літоўскага сінода. Гэтыя перыяды звязаны з пры-
няццем Статута духоўных кансісторый для праваслаўнай царквы, а таксама з распрацоўкай інструкцый па справа-
водстве кансісторый для інаслаўных цэркваў у  1840-я  гг. Адзначаецца, што другі перыяд для кожнай кансісторыі 
можа быць падзелены на этапы ў  адпаведнасці з  развіццём канфесіянальнага кіраўніцтва ў  галіне справаводства  

і архіўнай справы. Абапіраючыся на мноства крыніц, аўтар прыходзіць да высновы аб тым, што архіўная справа ў ор-
ганах канфесіянальнага кіраўніцтва хрысціянскіх канфесій у  канцы XVIII – пачатку ХХ  ст. пераважна адпавядала 
дзеючаму заканадаўству Расійскай імперыі, за выключэннем асобных аспектаў для кожнага з перыядаў, а ўвага кі-
раўніцтва канфесій і  навуковай грамадскасці ХІХ – пачатку ХХ  ст. дазволіла захаваць асобныя значныя дакумен-
тальныя комплексы высокага інфармацыйнага патэнцыялу, што адкрывае значныя магчымасці для дыверсіфікацыі 
навуковых даследаванняў у праблемнай галіне.

Ключавыя словы: кансісторыя; архіў кансісторыі; архіў праваслаўнай кансісторыі; архіў рымска-каталіцкай кан-
сісторыі; архіў уніяцкай кансісторыі; архівы евангелічных цэркваў; архіварыус.

ARCHIVES OF DIOECES BODIES  
OF CHRISTIAN CONFESSIONS IN BELARUS  

IN THE LATE 18th – EARLY 20th CENTURY

Z. V. ANTONOVICH   a

aBelarusian State University, 4 Niezaliežnasci Avenue, Minsk 220030, Belarus

The author of the article conducts a comparative analysis of the organisation of the archives of the bodies of administra-
tive-territorial leadership and the spiritual court of Christian denominations in the Belarusian lands in the late 18th – early 
20th century. Based on the changes in the regulations, two general periods of development of the consistory’ archives and the 
Lithuanian Synod are distinguished. It’s connected with the development of the Statute of spiritual consistories for Orthodox 
and instructions on the records management of consistories for other Christian denominations based on first mentioned in 
the 1840s. The second period can be divided into stages according to the development of the confessional leadership of each 
of the confessions. Based on a wide source, the author of the article concludes that archives in the bodies of the confessional 
leadership of Christian denominations in the late 18th – early 20th century corresponded to the legislation of the Russian 
Empire, and the attention of the confessional leadership and the scientific community of the 19th – early 20th century allowed 
to preserve significant documentary complexes of high information potential. The results would help expand the source base 
and diversify scientific research.

Keywords: consistory; archive of the consistory; archive of the Orthodox consistory; archive of the Roman Catholic con-
sistory; archive of the Greek Catholic consistory; archives of the Evangelic churches; archivist.

Уводзіны

Гісторыя беларускай архіўнай справы выклікае 
цікавасць сучасных навукоўцаў. Развіццё нарма-
тыўнага рэгулявання захоўвання дакументаў і ад-
паведнасць яму дзейнасці архіваў арганізацый, 
камплектаванне, улік і апісанне спраў дазваляюць 
ацаніць інфармацыйны патэнцыял архіўных фондаў 
арганізацый, уключаных у склад Нацыянальнага 
архіўнага фонду Рэспублікі Беларусь, і пашырыць 
крыніцавую базу даследаванняў. Сярод такіх да-
кументальных комплексаў вылучаюцца матэры-
ялы дзейнасці органаў епар хіяльнага кіраўніцтва 
хрысціянскіх канфесій канца XVIII – пачатку ХХ ст. 
Гэтыя органы займалі значнае месца на грамадска-
палітычнай арэне Расійскай імперыі. Для некаторых 
інаслаўных канфесій яны з’яўляліся выключнымі 
ў  сусветнай практыцы, а  асобныя з  іх пакінулі 
аб’ёмную дакументальную спадчыну.

У Расійскай імперыі фарміраванне структуры 
епар хіяльнага кіраўніцтва пачынаецца з рэформ 
Пятра І, у выніку якіх была створана Маскоў ская  
духоўная дыкастэрыя. Праз 20  гадоў яна бу дзе  
пера ўтворана ў кансісторыю і стане ўзо рам для ар - 

ганізацыі органаў адміністрацыйна-тэры та рыяль-
нага кіраўніцтва і духоўнага суда не толь кі ў пра-
васлаўных епархіях, але і ў аналагічных адзін ках  
іншых хрысціянскіх канфесій [1, с. 126–137]. Пры  
гэтым, калі ў першай трэці XVIII ст. нар ма тыў нымі 
актамі былі рэгламентаваны функ цыі і паў на моц-
твы кансісторый, архіўная справа ў  іх засяро дж- 
 валася на вызначэнні штатаў і  фар му ля ван ні  
агульных патрабаванняў да забеспячэння захава-
насці матэрыялаў дзейнасці, а падзаконныя нар-
ма тыўныя і метадычныя дакументы агуль надзяр-
жаўнага характару адсутні ча лі. Шэраг даследчыкаў 
адзначаюць, што ў адрозненне ад архіва Сінода, які 
аформіўся ў 1738 г. [2, с. 23], кан сісторскія архівы 
XVIII ст. былі слаба ўпарад каванымі, а пасада ар-
хіварыуса адсутнічала, у  тым лі ку ў  Маскоўскай 
і Наўгародскай кансісторыях [3; 4], фарміраванне ж 
архіваў кансісторый і  Літоў скага еванге лічна-
рэфарматарскага сінода (далей – Літоў скі сіно д),  
юрысдыкцыя якіх ахоплівала тэрыторыю сучас-
най Беларусі, пакуль застаецца мала даследа- 
ванай. Адпаведна, мэтай гэтай работы з’яўляецца 

параўнанне арганізацыі архіваў у  органах епар-
хіяльнага кіраўніцтва хрысціян скіх кан фесій. Гэта 
патрабуе вылучэння спецыфікі дзей насці архіваў  
згаданых органаў шляхам параў нан ня іх нарма-
тыўнага рэгулявання, а таксама кам пара тыў нага 
аналізу падыходаў да іх кадравага забеспячэння,  
камплектавання, уліку, стварэння даведачнага  
апарату і  выкарыстання, фактараў захава насці 
матэрыялаў дзейнасці (умоў фізічнага захоў-

1Нац. гіст. арх. Беларусі (НГАБ). Ф. 136, 937, 1781, 2301, 2531, 3245, 1952 ; Lietuvos valstybės istorijos archyvas (LVIA). F. 606, 
1218 ; Lietuvos nacionaline Martyno Mażvydo biblioteka. F. 93 ; Lietuvos mokslų akademijos Vrublevskių bibliotekos. F. 40 ; Latvijas 
Valsts vēstures arhīvs. F. 629.

2Устав духовных консисторий. СПб. : Синод. тип., 1843. 193 с. ; Устав духовных консисторий с дополнениями и разъ-
яснениями Святейшего синода и Правительствующего сената / сост. М. Н. Палибин. СПб. : Юрид. кн. маг. Н. К. Мартынова, 
1900. 232 с.

3LVIA. F. 694. Ap. 1. B. 1686, 1687 ; Там жа. F. 694. Ap. 1. B. 1686. Р. 11v. – 13.
4Полное собрание законов Российской империи. Собрание первое : в 45 т. СПб. : Тип. 2-го  отд-ния собств. Е. И. В. канце-

лярии, 1830–1851 (ПСЗРИ I). Т. 19. Ст. 13921, 13922.

ван ня, перамяшчэння архіваў, правядзення экс-
пертызы каштоўнасці дакументаў і інш.). Акрамя 
таго, выклікае цікавасць уплыў вышэйшага кліру 
на арганізацыю архіваў згаданых органаў. Тэ-
рытарыяльныя межы даследавання абумоў ле ны  
юрысдыкцыяй органаў епархіяльнага кіраў ніц тва,  
якім падпарадкоўваліся прадстаўніцтвы кан фе-
сій на беларускіх землях пасля падзелаў Рэчы Пас- 
па літай.

Метадалогія даследавання

Цэласныя комплексы матэрыялаў дзейнасці 
органаў епархіяльнага кіраўніцтва хрысціянскіх 
канфесій на беларускіх землях не захаваліся, што 
патрабуе ад сучаснага даследчыка ажыццяўляць 
ацэнку рэпрэзентатыўнасці захаванай спадчыны 
для правядзення шматаспектнага вывучэння, а так-
сама высвятляць прычыны сучаснага стану архіўных 
фондаў кансісторый і Літоўскага сінода1. Пры гэ-
тым асаблівую цікавасць прадстаўляе арганізацыя 
архіўнай справы падчас існавання згаданых устаноў, 
таму што склад архіваў адлюстроўвае пазіцыю 
фондаўтваральнікаў, кожны з якіх з’яўляецца ўні-
кальным. Адпаведна, з прыцягненнем гісторыка-
генетычнага метаду ў  даследаванні прасочваец-
ца развіццё нарматыўнага рэгулявання кадравай 
палітыкі і арганізацыі архіўнай справы ў кожным 
органе епархіяльнага кіраўніцтва хрысціянскіх 
канфесій. 

Гісторыка-параўнаўчы метад выкарыстаны для 
выяўлення спецыфікі арганізацыі архіўнай справы 
ў органах епархіяльнага кіраўніцтва і дазваляе зра-
біць вынікі не толькі з пазіцыі адной канфесіі, але 
і з пазіцыі ўсіх органаў, якія распаўсюджвалі паў-
на моцтвы на вызначаных тэрыторыях. Уліч ваючы 
тое, што архіўная справа ўяўляе сабой комплекс 
мерапрыемстваў, накіраваных на назапашванне, 

выкарыстанне і перадачу будучым пакаленням ма-
тэрыялаў юрыдычнай або фізіч най асобы, аб’ек-
тамі параўнання выступілі адпаведнасць вя дзення 
архіваў агульнадзяржаўнай і канфе сіянальнай нар-
ма тыўнай базе дзейнасці, склад штатаў архіваў 
і патрабаванні да прызначэння асоб на вакантныя 
пасады, камплектаванне, арга нізацыя захоўвання, 
правядзенне экспертызы каш тоў насці, апісанне 
і  сістэматызацыя спраў, а таксама арганізацыя іх 
выкарыстання архівамі орга наў епархіяльнага кі-
раў ніцтва хрысціянскіх канфесій у канцы XVIII – 
пачатку ХХ ст. Пры гэтым нарматыўныя дакумен-
ты агульнадзяржаўнага характару прадстаўлены 
актамі заканадаўства як па стварэнні і арганізацыі 
дзейнасці кансісторый і Літоўскага сінода, так і па 
рэгламентацыі архіў най справы. Канфесіянальная 
нарматыўная база ўвасобілася ў статутах духоўных 
кансісторый2 і  інст рукцыях па справаводстве3. 
У  матэрыялах справаводства адлюстраваны ка-
дравы склад архіваў органаў епархіяльнага кіраў-
ніцтва (у фармулярных спісах служачых канцыля-
рый кансісторый, справах па іх прызначэнні і інш.), 
а таксама асаблівасці арганізацыі архіўнай справы 
(у вопісах спраў, ведамасцях, рапартах архіварыусаў 
і інш.), якія фарміруюць прадстаўленне аб кожным 
з кале гіяльных органаў.

Вынікі даследавання

У перыяд падзелаў Рэчы Паспалітай на яе тэры-
торыі заставаўся толькі адзін епархіяльны цэнтр 
праваслаўнай царквы – Магілёўская епархія (пад 
кіраўніцтвам Г. Каніскага). У 1772 г. Віцебская, По-
лацкая і  Дзвінская правінцыі былі далучаны да 
Пскоўскай епархіі, Магілёўская епархія была пе-
райменавана ў Магілёўскую, Мсціслаўскую і Аршан-
скую епархію4. Паступова дзейнасць праваслаўных 
епархій аднаўлялася, у іх складзе ўтвараліся кан-

сісторыі і  фарміраваліся архівы. Апошняму пы-
танню Сінод прысвячаў шмат увагі. Так, у 1785 г. 
епіскапу і каад’ютару пераяслаўскаму і барыспаль-
скаму Віктару (Садкоўскаму) указам Сінода загад-
валася арганізаваць працу кансісторыі, пачаўшы 
з адбору штатаў. У іх склад прадпісвалася адбіраць 
манахаў Троіцкага манастыра, адным з асноўных 
патрабаванняў да якіх было веданне польскай мовы. 
Акрамя таго, у сувязі са зменай тэрытарыяльных 



23

История Беларуси / Гісторыя Беларусі 
Belarusian History

меж епархіі епіскап павінен быў прыняць справы 
Пераяслаўскай, Магілёўскай і Кіеўскай кансісторый, 
якія перадаваліся ў  падпарадкаванне ўтворанай 
епархіі5.

Справаводства праваслаўных кансісторый было 
арганізавана з моманту іх утварэння. Пры гэтым 
увага акцэнтавалася на вядзенні рэестраў ува-
ходнай і  зыходнай дакументацыі, якія ўключалі 
і дазвалялі ўлічваць фрагменты дакументаў, што 
адпавядала традыцыі калежскага справаводства6. 
Шэраг матэрыялаў трапілі ў склад архіва Мінскай 
праваслаўнай кансісторыі ў сувязі з затрыманнем 
архіепіскапа Віктара (Садкоўскага) у 1792 г. у Поль-
шчы. Пасля вызвалення ён быў намінаваны на 
пасаду архіепіскапа Мінскага, Ізяслаўскага і Брац-
лаўскага (з 1795 г. на пасаду архіепіскапа Мінскага 
і  Валынскага) і  накіраваны ў  Слуцк. Адначасова 
было ўзнята пытанне пра зварот архіва, што быў 
у архіепіскапа. Прывезены з Варшавы архіў 3 жніўня 
1793 г. прыняў пісар Стэфан Сімановіч, якому да-
памагалі два канцылярысты. Пісар адзначаў, што 
справы перадаваліся па двух рэестрах на польскай 
і рускай мовах, але былі неўпарадкаваны. Рэестры 
на рускай мове былі складзены ў Пераяслаўлі, затым 
справы былі перададзены ў Слуцк, аднак з 9 чэрве-
ня да 18 красавіка 1785 г. справы нават не апісаны. 
У перапісцы аб лёсе архіва адзначаецца наяўнасць 
ранейшых варыянтаў рэестраў, што адпавядала па-
лажэнням распаўсюджанага на беларускія землі Ге-
неральнага рэгламенту, які прадпісваў весці рэестры 
і змест спраў7. Першы рэестр склаў перакладчык 
Манудзевіч8 у пачатку жніўня 1791 г., другі – сакра-
тар Танскі ў Варшаве9. Кансісторыя вельмі ўважліва 
паставілася да прыёму-перадачы спраў. У перадатач-
ны рэестр увайшлі 82 справы па адміністрацыйнай 
дзейнасці і асабовым складзе духавенства. Таксама 
ў рэестры адзначалася, што атрыманы неўлічаныя 
справы, шэраг матэрыялаў не паступілі. Да стра-
чаных адносіліся такія дакументы, як стаўленая 
грамата ўніяцкага епіскапа Афанасія Шэпціцкага, 
стаўленыя граматы за першую палову XVIII  ст., 
фундушы на прызначэнне ругі. Па прадстаўленым 
рэестры не былі перададзены шэраг спраў маёмас-
на-гаспадарчага характару за XVIII ст., у тым ліку 

5НГАБ. Ф. 136. Воп. 1. Спр. 20. Арк. 1 адв., 3.
6Там жа. Спр. 42043, 42044, 42085, 42086 і інш.
7Рос. гос. ист. арх. (РГИА). Ф. 1329. Оп. 1. Д. 19. Л. 707–707 об.
8Імя высветліць не ўдалося.
9Імя высветліць не ўдалося.

10НГАБ. Ф. 136. Воп. 1. Спр. 288. Арк. 3–37.
11Там жа.  Спр. 547. Арк. 2–3 ; Там жа. Спр. 186. Арк. 1.
12Там жа. Спр. 976. Арк. 8–9, 13–14 адв., 26 адв.
13Там жа.  Спр. 1086. Арк. 4–6.
14История Брестской епархии [Электронный ресурс]. URL: pravbrest.by/история (дата обращения: 06.12.2021).
15Полное собрание законов Российской империи. Собрание второе : в 55 т. СПб. : Тип. 2-го отд-ния собств. Е. И. В. 

канцелярии, 1830–1885 (ПСЗРИ II). Т. 8. Ст. 6161.
16ПСЗРИ ІІ. Т. 15. Ст. 13395.
17Устав духовных консисторий… ; Устав духовных консисторий с дополнениями и разъяснениями Святейшего синода 

и Правительствующего сената…

пацвярджэнні на маёмасць10. Пазней некаторыя 
запатрабаваныя справы знайшліся ў Варшаве, але 
яны былі ў дрэнным фізічным стане і ўключаліся 
ў асобны рэестр. 

Пасады пратакаліста, павытчыкаў (канцы ля-
рыстаў) і  архіварыуса Мінскай і  Валынскай пра-
васлаўнай кан сісторыі былі ўтвораны ў выніку рас-
параджэння ад 5 снежня 1795 г. У дакуменце таксама 
адзначалася, што ўсе справы павінны быць уклю-
чаны ў вопісы і рэестры. Пры гэтым кансісторыя 
сутыкнулася з  праблемай запаўнення створанай 
вакансіі архіварыуса, таму што архіў не быў упа-
радкаваны з  1785  г. Святару Іаану Беляноўскаму 
было даручана разабраць справы11. У 1795 г. плана-
валася перамясціць кансісторыю ў Мінск, але для 
гэтага не былі падрыхтаваны памяшканні. Аднача-
сова архіў камплектаваўся справамі з Жытомірскай 
кансісторыі12. Ордэрам Мінскай праваслаўнай кан-
сісторыі ад 10 студзеня 1799 г. прадпісваўся пара-
дак апера тыўнага захоўвання і фарміравання спраў. 
Архіў першапачаткова даручаўся канцылярысту 
прыказнога стала Андрэю Логвінаву, але ў сувязі 
з напружанасцю на месцы яго непасрэднай працы 
4 сакавіка перадаручаны канцылярысту Гаўрыле 
Маркоўскаму13. Гэта было апраўданым крокам 
з улікам таго, што ў хуткім часе архівы кансісторый 
пачалі камплектавацца метрычнымі кнігамі аб на-
роджаных, шлюбаваных і памерлых.

Адміністрацыйна-тэрытарыяльныя рэарга ні-
зацыі праваслаўных епархій і  адпаведныя пера-
мя шчэнні іх архіваў працягваліся да 1840-х  гг.,  
а су аднесці іх межы з губернскімі ўдалося толькі 
ў пачатку ХХ ст. са стварэннем Гродзенскай епар-
хіі14. У 1833 г. была адноўлена Полацкая праваслаў-
ная епархія, адна з самых старажытных і вядомых 
[5, с. 93–94, 135], аднак яна была аднесена да 3-га кла-
са і ў яе штатах таксама не было пасады архіварыуса15.

Апошняя для першай паловы ХІХ  ст. адмі ні-
страцыйна-тэрытарыяльная рэарганізацыя адбы-
лася ў  1840  г.16 і  супала з  ліквідацыяй уніяцкай 
царквы і выданнем Статута духоўных кансісто рый 
(далей – Статут), які дэталізаваў арга нізацыю ар-
хіў най справы. У перавыданні Статута 1883 г. па-
значаныя падыходы не змяніліся17. У прыватнасці, 

у  абедзвюх яго рэдакцыях разглядаліся пытанні 
фар міравання дакументаў у справы, парадку пера-
дачы іх у архіў і стварэння ўмоў для захоўвання. Тым 
не менш на практыцы кожная кансісторыя сама-
стойна вырашала арганізацыйныя пытанні. Напры-
клад, у Мінскай кансісторыі дакументы захоўваліся 
як на полках, так і ў скрыні [6, с. 11]. Па звестках 
А.  П.  Сапунова, архіў Магілёўскай праваслаўнай 
кан сісторыі змяшчаўся ў званіцы [6, с. 7], але ўжо 
ў пачатку ХХ ст. – у пакоях на двух паверхах будын-
ка кансісторыі. Справы былі сістэматызаваны па 
запатрабаванасці (метрычныя кнігі праваслаўных 
і ўніяцкіх цэркваў захоўваліся ў адным пакоі з вы-
даннем «Поўны збор законаў Расійскай імперыі») 
і па абмежаванні доступу (сакрэтная дакумента-
цыя захоўвалася ў асобнай шафе, найбольш стара-
жытныя дакументы 1575–1820 гг. – у скрыні), што 
адпавядала дзеючаму заканадаўству. На ніжнім 
паверсе захоўваліся рэгістрацыйна-ўліковыя ма-
тэрыялы, архіўная, уліковая, распарадчая даку-
ментацыя дзяржаўных органаў і Сінода, а таксама 
кліравыя ведамасці (даныя па асабовым склад-
зе духавенства)18. Аднак у  справаздачы аб стане 
Магілёўскай епархіі за 1908  г. адзначалася, што 
архіў знаходзіўся на паўпадвальным паверсе, 
сухім і  бяспечным ад агню19. Даведачны апарат 
абмяжоўваўся храналагічным рэестрам і  алфа-
вітным паказальнікам20. Апошняе набывае акту-
альнасць з ростам дакументаабароту, асаб ліва па 
зваротах прыватных асоб. Напрыклад, у Мінскай 
праваслаўнай кансісторыі на пачатак 1817  г. па 
прашэннях прыватных асоб не завершанымі спра-
ваводствам заста валіся 64 справы, на працягу года 
паступілі 313 спраў, а да 1 студзеня 1818 г. трэба 
было вырашыць 103  справы. Аналагічна ўзрасла 
колькасць судова-следчых спраў (з 26 у 1817 г. да 
57 у 1818 г.). За год паступілі 86 спраў21. Пры гэтым 
у Статуце не былі акрэслены падыходы да экспер-
тызы каштоўна сці дакументаў, што прыводзіла да 
павелічэння фізічных аб’ёмаў архіва і складанасцей 
у арганізацыі яго выкарыстання. 

У 1842–1843  гг. таксама быў вызначаны штат 
праваслаўных кансісторый 1-га і 2-га класаў, у які  
асобна ўключалася пасада архіварыуса з заробкам 
у памеры 200 руб. Архіварыусам Мінскай кан сісторыі 
стаў Кіпра Сускі22. У хуткім часе ён звяр нуўся да 
Сінода з  просьбай аб прызначэнні па моч ніка, 

18НГАБ. Ф. 2301. Воп. 1. Спр. 1. Арк. 5–6.
19Там жа. Спр. 139. Арк. 17–56.
20Устав духовных консисторий… Ст. 347–356.
21НГАБ. Ф. 136. Воп. 1. Спр. 4698. Арк. 2.
22Там жа. Спр. 16310. Арк. 6 адв., 13–16.
23Там жа. Спр. 15691.
24ПСЗРИ І. Т. 23. Ст. 17161. 
25НГАБ. Ф. 2301. Воп. 1. Спр. 845. Арк. 1–1 адв.
26Там жа. Спр. 34. Арк. 14–15 адв.
27Там жа. Спр. 1. Арк. 1–4.
28Там жа. 

які б валодаў польскай мовай23. На працягу ўсяго 
існавання кансісторыі сутыкаліся з праблемамі кам-
плектавання штатаў архіваў з-за невялікіх заробкаў 
і  неадпаведнай падрыхтоўкі, што было звязана 
ў тым ліку з перавагай, якая аддавалася святарскім 
дзецям пры фарміраванні шта таў24. Сітуацыя абва-
стрылася з пачаткам Першай сусветнай вайны. Ка-
дравыя складанасці архіва, напрыклад Магілёўскай 
праваслаўнай кансісторыі, апісаны ў  яго рэвізіі 
за 1917 г., дзе адзначана, што ў 1916 г. справы не 
перадаваліся па прычыне прызыву служачых на 
вайну25.

Акрамя выканання непасрэдных абавязкаў, ар-
хі варыус фіксаваў пашкоджанні спраў, якія пера-
даваліся з падначаленых устаноў. Так, архіва рыус 
Мінскай кансісторыі адзначаў, што з 25 метрыч-
ных кніг, якія перадаваліся з ведання трэцяга стала 
кансісторыі, 3 мелі пашкоджанні шнура і пячаткі, 
у дрэнным стане былі перададзены метрычныя кнігі 
Юркоўскай царквы за 1828–1834 гг.26 Пашкоджан-
ні былі абумоўлены не толькі інтэнсіўным выка-
рыстаннем кніг у архіве кансісторыі, але і ўмовамі 
іх перамяшчэння і захоўвання. Напрыклад, у архі-
ве Магілёўскай праваслаўнай кансісторыі ў  па-
чатку ХХ ст. захоўваліся 2602 справы Беларускай 
кансісторыі за 1800–1841 гг.27 Акрамя іх, у архіве 
кансісторыі меліся справы епіскапаў Іаана Кра-
соўскага, Якава Мартусевіча і Васілія Лужынскага, 
адміністратара Ісаі Шулякевіча28 [7].

Статут таксама прадугледжваў апісанне і сістэ-
матызацыю спраў. Для вырашэння гэтых задач у не-
каторыя кансісторыі прыцягваліся супрацоўнікі 
епархіяльных семінарый і дасведчаныя святары, 
як адбывалася, напрыклад, у Наўгародскай епархіі 
ў 1869 г. (у канцы ХІХ – пачатку ХХ ст. гэту працу 
працягнуў яе архіварыус М. Нікольскі) [4, с. 172–173]. 
У беларускіх кансісторыях апісанне і даследаванне 
архіваў ажыццяўляліся створанымі ў 1830–60-я гг. 
статыстычнымі камітэтамі, якіх цікавіла старажыт-
ная частка архіваў, а таксама архіварыу самі. Так, пры 
апісанні архіва Мінскай праваслаўнай кансісторыі 
член Віцебскага губернскага статыстычнага камітэта 
А. П. Сапуноў адзначаў, што прысутнічаюць толькі 
6 кніг вопісаў, якія ахоп ліваюць найбольш стара-
жытную частку архіва з 1742 г. [6, с. 11]. Верагод-
на,  яны былі складзены ў 1840-я гг. пад уздзеян-
нем патрабаванняў Статута. Аднак архіў змяшчаў 

таксама шэраг неапісаных спраў [6, с. 11]. На ма-
тэрыялах, якія захоўваліся ў  архіве Полацкай 
епархіі, два значныя даследаванні падрыхтаваў 
А. П. Сапуноў [5; 8]. Архіў Магілёўскай праваслаўнай 
кансісторыі быў упарадкаваны яе сакратаром 
В. А. Александровічам у 1889–1900 гг. А. П. Сапуноў 
адзначаў, што падчас яго наведвання апошняй са 
згаданых кансісторый у  архіве працаваў дацэнт 
Кіеўскай духоўнай акадэміі Ф. І. Цітоў [6, с. 7]. У кан-
цы ХІХ – пачатку ХХ ст. пад уздзеяннем развіцця 
методыкі архіўнай справы ў  Расійскай імперыі, 
а таксама зыходзячы з грамадскай цікавасці скла-
даўся навукова-даведачны апарат кансісторый. 
У  прыватнасці, ён быў прадстаўлены алфавіта- 
мі, у аснове якіх ляжала храналагічна-алфавітная 
прыкмета. Яны ўключалі дату і нумар справы, яе 
змест і адзнакі, як у Магілёўскай кансісторыі29.

З шэрагам аналагічных праблем захоўвання ма-
тэрыялаў уласнай дзейнасці сутыкнуліся кан сіс то-
рыі ўніяцкай царквы, нягледзячы на іх існа ванне 
да 1839 г. У адпаведнасці з заканадаўчымі актамі 
Расій скай імперыі кансісторыі з’яўляліся дарад чы мі  
калегіяльнымі органамі пры іерарху30, таму вель мі  
цікавая сітуацыя склалася ў  1780–1784  гг. у  Бе-
ларускай (Полацкай) кансісторыі. Калі яна была 
ўтво рана31, полацкі ўніяцкі арцыбіскуп Ясон Сма-
гар жэў скі быў пазбаўлены расійскага падданства. 
Ірак лій Лісоўскі быў прызначаны на гэту пасаду толь-
кі ў 1784 г. Епархіяй кіравала кан сіс торыя. Яе паў-
на моцтвы былі абмежаваны дзяр жаў нымі ўладамі 
да вырашэння кадравых пытанняў ніжэйшага кліру. 
Напрыклад, калі пасада святара царквы была вакант-
най, у прыхаджан высвятлялі, якога святара яны жа-
даюць – праваслаўнага або ўніяцкага. У апошнім  
выпадку яго прызначала кансісторыя [5, с.  117]. 
У 1795 г. ліквідаваны Полацкая, Мінская і Вілен-
ская епархіі [5, с. 119], затым з чатырох уніяцкіх 
епархій (Луцкай, Брэсцкай, Віленскай і Полацкай) 
утвораны дзве – Беларуская і Літоўская (з перадачай 
дакументаў папярэднікаў) [5, с. 135].

Рэвізіі дзейнасці кансісторый, у тым ліку арга-
нізацыі архіўнай справы, рэдка ініцыіраваліся. Адна 
з рэвізій ажыццяўлялася па даручэнні імператара 
Аляксандра І уніяцкім мітрапалітам Іасафатам 
Булгакам з неафіцыйнай мэтай праверкі скаргаў 
на епіскапа Іаана Красоўскага [9, с. 50]. Па выніках 
рэвізіі яму было прадпісана вярнуцца з  маёнт-
ка Судзіловічы, дзе ён знаходзіўся з 1812 г., у ма-
ёнтак Струнь разам з кансісторыяй. Яго папярэднік 

29НГАБ. Ф. 2301. Воп. 1. Спр. 54.
30ПСЗРИ І. Т. 19. Ст. 13922.
31Там жа. Ст. 15028.
32НГАБ. Ф. 3245. Воп. 1. Спр. 54.
33ПСЗРИ ІІ. Т. 14. Ст. 11995.
34Там жа. Ст. 12467.
35НГАБ. Ф. 3245. Воп. 1. Спр. 51 ; LVIA. F. 634. Ap. 1. P. 15v.
36НГАБ. Ф. 2301. Воп. 1. Спр. 1. Арк. 1–4.
37ПСЗРИ І. Т. 19. Ст. 13922.

мітрапаліт Іраклій Лісоўскі знаходзіўся ў  в.  Сту-
дзенец Мсціслаўскага павета. У 1780–1806 гг. кан-
сісто рыя была ў  Ануфрыеўскім архімандрыцкім 
(базыльянскім) манастыры [9, с. 30, 51]. Нягледзя-
чы на планы перамяшчэння органаў епархіяль-
нага кіраўніцтва ў  Полацк, да канца існавання 
кансісторыя знаходзілася ў маёнтку Струнь. В. Лу-
жын скі пачаў сваю дзейнасць у Беларускай уніяцкай 
епархіі ў 1833 г. менавіта з яе рэвізіі [9, с. 50]. Справа-
водства і архіўная справа ў Беларускай кансісторыі 
адпавядала патрабаванням Генеральнага рэгла-
менту па арганізацыі захоўвання спраў і складан-
ня архіўнай дакументацыі. Таксама вяліся рэестры 
ўваходнай і зыходнай дакументацыі з капіраваннем 
дакументаў, што павышала інфармацыйны патэн-
цыял матэрыялаў, улічваючы іх рассеянасць пера-
важна паміж архівамі праваслаўных кансісторый 
пасля ліквідацыі ўніяцкіх32.

У лютым 1839  г. адбыліся дзве падзеі, якія  
па ўплы валі на архівы Беларускай і Літоўскай уніяц - 
 кіх кансісторый. Спачатку цэрквы Валынскай і Кіеў-
скай губерняў, якія ўваходзілі ў Беларускую епар-
хію, перайшлі ў  склад Літоўскай епархіі33, пры 
гэтым справы перададзены не былі. Наступнай 
падзеяй стаў Полацкі царкоўны сабор. Пасля лік-
віда цыі кансісторый лёсы іх архіваў вырашаў Сі-
нод34. У адпаведнасці з вопісам спраў, складзеным 
у 1841 г., у архіве Беларускай кансісторыі налічва-
ліся 1689 спраў, 782 з іх у 1828–1841 гг. былі перада-
дзены ў Літоўскую кансісторыю35. Метрычныя кнігі 
ліквідаваных уніяцкіх цэркваў падначаленых тэ-
рыторый, копіі і экстракты з іх (звыш 1000  спраў) 
у пачатку ХХ ст. захоўваліся ў архіве Магілёўскай 
праваслаўнай кансісторыі36.

У рымска-каталіцкіх дыяцэзіях, як і  ў  ін шых 
інаслаўных канфесіях, дзейнасць архіваў перша-
пачаткова рэгламентавалася на канфесія наль  ным  
уз роўні. На агульнадзяржаўным узроўні ак рэс лі-
валіся паўнамоцтвы іерархаў і ўтвараліся кансіс-
торыі. Гэта відавочна з першых дакументаў. Так, 
рымска-каталіцкаму біскупу, які яшчэ не быў пры-
з на чаны ў 1772 г., было даручана кіраваць царк-
вой і прадпісана абапірацца на рэгламент 1769 г.,  
аднак у  апошнім адсутнічалі звесткі пра ўтва-
рэн не калегіяльнага органа  – кансісторыі, таму 
ўказ утрымліваў адпаведныя звесткі37. У 1773 г.  
арцыбіскупам стаў С. Богуш-Сестранцэвіч, яго 
рэзідэнцыяй і  месцам знаходжання кансісто рыі  
прызначаны Магілёў. Пры гэтым арцыбіскуп 

аса біста вызначаў склад кансісторыі38 і  акты ў-
на ўдзель нічаў у арганізацыі справаводства. Ад-
паведна, ён вызначаў і склад канцылярыі з трох 
кан цылярыстаў. Пасады архіварыуса пры гэтам не  
было39. 

У 1782–1783 гг. былі створаны Магілёўскае ар-
цыбіскупства і кансісторыя (колькасць членаў не 
вызначана)40, прызначаны каад’ютар Ян Бе ні слаў-
скі. Цікава, што ў 1797 г. арцыбіскуп, як і права-
слаў ныя іерархі, збіраў звесткі пра вырашаныя 
і нявырашаныя кансісторыяй справы за подпісам 
сакратара або архівіста41, хаця асобная пасада апош-
няга з’яві лася толькі ў 1840-я гг42. У 1800 г. у Магілёў-
скай рымска-каталіцкай кансісторыі былі ўве дзе-
ны настольны (паводле храналагічнай прыкметы)  
і дакладны рэестры43.

У 1798 г. быў вызначаны склад кансісторыі ў кож-
най з утвораных дыяцэзій, у тым ліку ў Мін скай  
і Віленскай: афіцыял (генеральны вікарый), віцэ-
вікарый і  асэсары. Склад канцылярыі не вы зна-
чаўся44. Вядома, што ў  1823–1831  гг. аб архі ве  
Ма гілёўскай кансісторыі клапаціўся Ян Ляха віц кі,  
а з  ростам дакументаабароту ў  сярэдзіне ХІХ  ст.  
архіварыус атрымаў памочнікаў з  ліку канцы-
лярыстаў [10, с. 53]. Кансісторыя змяшчалася ў аран- 
 даваным доме Шаі Шура ў  1845–1848  гг., затым 
у арганізаваным доме Гіршы Аранзона ў Ма гі лёве. 
У 1873  г. кансісторыя была перанесена ў  Санкт-
Пецярбург па адрасе вул. Фантанка, 118. У 1883 г. 
архіў Магілёўскай кансісторыі папоўніўся ма тэ-
рыяламі дзейнасці Мінскай кансісторыі (што з 1869 г. 
знахо дзіліся ў Вільні), бо яна была адміністрацыйна 
падначалена Віленскай кансісторыі. Падчас сва-
ёй дзейнасці Мінская кан сісторыя змяшчалася 
ў Мінску на вул. Францысканскай, у 1856 г. было 
вырашана набыць для яе дом графа Тызенгаўза [10, 
с. 51–52].

Унёсак у развіццё архіўнай справы ў рымска-
каталіцкіх кансісторыях належыць камісіям па 
разборы актавых і метрычных кніг у заходніх гу-
бернях, хаця яны ствараліся ў іншых мэтах. У пры-
ват насці, камісіі інспектавалі афармленне спраў па 
рэгістрацыі грамадзянскага стану45, аднак у архівах 
кансісторый гэта распаўсюдзілася таксама на іншыя 
віды спраў [10, с. 52–53].

38ПСЗРИ І. Т. 19. Ст. 14073, 14122.
39НГАБ. Ф. 1781. Воп. 2. Спр. 2220. Арк. 32.
40ПСЗРИ І. Т. 21. Ст. 15326, 15876.
41НГАБ. Ф. 1781. Воп. 26. Спр. 1. Арк. 1–1 адв.
42Directorium horarum canonicrum et missarum ad usus utriusqur cleriArchi-Diaecesis Mohileviensis in annum domini 

MDCCCXLIII. Mohilevie : Typis pulatii metropolitani Rom Catholic, 1843.
43НГАБ. Ф. 1781. Воп. 26. Спр. 1. Арк. 235–236 адв.
44ПСЗРИ І. Т. 25. Ст. 18504.
45НГАБ. Ф. 3124. Воп. 1. Спр. 2. Арк. 2–3 адв., 179–185.
46ПСЗРИ ІІ. Т. 29. Ст. 28529.
47LVIA. F. 694. Ap. 1. B. 1686. 
48Там жа. Ар. 11v. – 13.
49НГАБ. Ф. 1781. Воп. 32. Спр. 189.
50Там жа. Воп. 28. Спр. 265. Арк. 1.

Павелічэнне аб’ёмаў справаводства ўзняло пы-
танне адбору спраў для пастаяннага захоўвання 
альбо знішчэння. У 1854 г. быў распрацаваны  
парадак разбору і знішчэння архіваў Міністэрства 
ўну траных спраў, якому падпарадкоўваліся іна  слаў-
ныя канфесіі. У 1860 г. была ініцыіравана рас пра-
цоўка аналагічных дакументаў для кан сіс торый46. 
У  пра ва слаўнай царкве падобныя рашэн ні пры-
маліся Сінодам. У выніку абмеркавання ў рымска- 
каталіцкіх кансісторыях фарміраваўся цэласны архіў, 
за выключэннем пераважна спраў з паўтаральнай 
інфармацыяй (фармулярныя спісы духавенства, 
выпісы з метрычных кніг аб наро джаных, шлюба-
ваных і памерлых, рэгістрацыйна-ўліковыя формы 
дакументаў і інш.) [11].

Адзначаныя тэндэнцыі, а таксама вопыт спра-
ваводцаў і  архівістаў грамадзянскіх і  кан фе сія-
нальных устаноў першай трэці ХІХ ст. адлюстраваны 
ў інструкцыях па справаводстве і дзей насці рымска-
каталіцкіх кансісторый, выдадзеных у 1840-я гг.47 
У  адпаведнасці з  першай з  іх уда сканаліўся ўлік 
спраў у  архівах, стварыўся навукова-даведачны  
апарат, сістэматызацыя спраў у  архіве набыла 
структурна-храналагічную прыкмету48.

Падставовымі дакументамі па ўліку спраў і ар - 
хіў нымі даведнікамі ў другой палове ХІХ ст. з’яў-
ляліся вопісы спраў, складзеныя як у справавод-
стве кансісторый (агульны вопіс спраў стала, вопіс 
спраў, прызначаных для перадачы ў архіў), так і ў іх 
архівах (агульны рэестр спраў архіва). Пры гэтым 
фармуліраваліся кароткія і групавыя загалоўкі. Ся-
род улікова-даведачных дакументаў неабходна ад-
значыць агульны (храналагічны) рэестр спраў, які 
ўключыў усе справы Мінскай рымска-каталіцкай 
кансісторыі за 1822–1843 гг.49 Пра ўліковую вар-
тасць гэтага віду даведнікаў сведчыць той факт, 
што архіварыус Магілёўскай кансісторыі Адам 
Непакойчыцкі ў 1856 г. прымаў па ім справы ў сфе-
ры паўнамоцтваў першага стала, пазней у рэестры 
былі зроблены адзнакі пра лёс архіўных дакументаў 
(напрыклад, матэрыялы за 1467 г. і XVIII ст. значна 
пацярпелі ад пажару 1847 г. у Магілёве50). Іншым 
відам даведнікаў сталі алфавіты, асабліва запатра-
баваныя з ростам дакументаабароту кансісторый. 
У кансісторыях яны ўключалі ўсе справы, якія 

сістэматызаваліся па гадах у алфавітным парадку51. 
Нягледзячы на тое што апісанне спраў уваходзіла 
ў абавязкі архіварыуса, пры неабходнасці маглі най-
маць пазаштатных асістэнтаў, напрыклад як у 1883 г. 
[10, с. 54]. Гэтыя даведнікі выкарыстоўваліся пера-
важна супрацоўнікамі канцылярыі. Адзіным з вя-
домых даследчыкаў, які быў дапушчаны да працы 
з архівам Магілёўскай кансісторыі, быў обер-праку-
рор Сінода і член Дзяржаўнага савета Д. А. Талстой, 
які падрыхтаваў на аснове архіўных матэрыялаў 
двухтомнае выданне [12].

Органы епархіяльнага кіраўніцтва евангеліч ных  
канфесій у  канцы XVIII  – першай трэці ХІХ  ст.  
за хоў валі пэўную аўтаномнасць і  перыядычна  
кі   ра   ва ліся дзеючымі органамі (сінодамі)52. У кан- 
 фе  сіяналь най сферы яны карысталіся ўласнымі 
нарма тыўнымі дакументамі, але ў арганізацыі спра-
ваводства і архіваў – агульнадзяржаўнымі. Тым не 
менш арганізацыйным аспектам таксама надавала-
ся шмат увагі, хаця канфесіянальная дакументацыя 
цалкам не адлюстроўвае гэта53. Так, у 1806 г. увагу 
дзяржаўных улад прыцягнула дзейнасць Курлянд-
скай кансісторыі. Пасяджэнні там адбываліся двой-
чы ў год (у маі і кастрычніку) і цягнуліся па 14 дзён, 
астатні час ёю адзінаасобна кіраваў канцлер, што 
было недапушчальна для калегіяльнага органа. 
У астатніх кансісторыях, у тым ліку ў Віленскай, 

51Устав духовных консисторий… Ст. 355 ; LVIA. F. 694. Ap. 1. B. 1686. Р. 11v–13v ; НГАБ. Ф. 1781. Воп. 34. Спр. 1, 15, 16, 18 
і інш. 

52ПСЗРИ І. Т. 7. Ст. 4782.
53LVIA. F. 606, 1218 ; Lietuvos nacionaline… F. 93 ; Lietuvos mokslų…. F. 40 ; Latvijas Valsts… F. 629.
54ПСЗРИ І. Т. 29. Ст. 22306.
55Там жа. Ст. 28974.
56ПСЗРИ ІІ. Т. 6. Ст. 4481.
57Полное собрание законов Российской империи. Собрание третье : в 33 т. СПб. : Тип. II отд-ния собств. Е. И. В. канцеля-

рии, 1884–1913 (ПСЗРИ ІІІ). Т. 11. Ст. 7498, 7514 ; Т. 32. Ст. 37237.
58ПСЗРИ ІІ. Т. 7.  Ст. 5870, № 290–308.
59ПСЗРИ І. Т. 39. Ст. 29868.

прысутнічалі як мінімум тры члены (домпробст 
і два асэсары), штогадова яна збіралася, хаця пару-
шэнні дзейнасці ў яе таксама назіраліся54. У шта-
тах евангелічных кансіс торый 1822 г. не пазначаны 
архіварыус, пры гэтым склад канцылярыі прад-
стаўлены сакратаром, натарыусам, канцылярыстам 
і прыслужнікам55. Пасля далучэння ў 1830 г. акругі 
Віленскай кансісторыі, у веданні якой былі абшчыны 
беларускіх губерній, да Курляндскай у штат апош-
няй уключылі перакладчыка56. Наступныя змены 
тычыліся складу прысутнасці кансісторыі, але не 
складу яе канцылярыі57.

З прыняццем статута пратэстанцкіх (евангелічна-
лютэранскіх і  евангелічна-рэфарматарскіх) цэр-
кваў пэўная ўвага была нададзена справавод-
ству і  архіўнай справе, асабліва ў  дачыненні да 
перапіскі з  вышэйшымі ўстановамі, пратаколь-
най і судовай дакументацыі. Аднак у штатах Кур-
ляндскай кансісторыі па-ранейшаму адсутнічаў 
архіварыус. Справаводства вялося на нямецкай 
мове, прашэнні і  перапіска – на рускай або ня-
мецкай58. Рэфарматарскія абшчыны былі менш 
рас паўсюджаны, і іх лёсы маглі вырашацца інды-
відуальна, як у 1824 г. для капыскай абшчыны, што 
з непасрэднага ведання юстыц-калегіі перадава-
лася Літоўскаму евангелічна-рэфарматарскаму  
сіноду59.

Заключэнне

Такім чынам, дзейнасць архіваў органаў епар-
хіяльнага кіраўніцтва хрысціянскімі канфе сіямі 
ў  канцы XVIII  – пачатку ХХ  ст. рэгламентава-
лася пераважна на канфесіянальным узроўні. 
Агульнадзяржаўныя нарматыўныя акты, да якіх 
адносіцца ў першую чаргу Генеральны рэгламент, 
змяшчалі агульныя патрабаванні да забеспячэн-
ня захоўвання і  ўліку дакументаў. Падзаконныя 
нарматыўна-метадычныя дакументы адсутнічалі. 
У адпаведнасці са зменамі нарматыўнага рэгу-
лявання можна вылучыць два агульных для ўсіх 
калегіяльных органаў кіраўніцтва хрысціянскі-
мі канфесіямі перыяды развіцця архіўнай спра-
вы. Гэтыя перыяды звязаны з прыняццем Статута 
духоўных кансісторый для праваслаўнай царквы, 
а таксама з распрацоўкай інструкцый па справавод-
стве кансісторый для інаслаўных цэркваў у 1840-я гг. 
У першы перыяд дзейнасці кансісторый на іерархаў 

ускладаліся абавязкі па вырашэнні арганізацыйных 
пытанняў – ад месца захоўвання архіва і яго штатаў 
да ўліку спраў і стварэння навукова-даведачнага 
апарату. Пасада архіварыуса адсутнічала ў штатах 
усіх кансісторый, яго абавязкі ўскладаліся на аднаго 
са служачых канцылярыі. Пры гэтым у праваслаўных 
кансісторыях пры падборы супрацоўнікаў пера-
вага аддавалася дзецям прадстаўнікоў духавен-
ства, якія навучаліся ў  семінарыі. У інаслаў ных 
кансісторыях архіварыусамі станавіліся пры-
ватныя асобы, значным аргументам на карысць 
якіх было веданне моў справаводства. У гэты пе-
рыяд іерархі актыўна ўдзельнічалі ў  размерка-
ванні абавязкаў паміж супрацоўнікамі канцыля-
рый і за хоўванні матэрыялаў уласнай дзейнасці. 
З  удасканаленнем штатаў кансісторый і  ростам 
дакументаабароту роля епіскапаў у  вырашэнні 
ар ганізацыйных пытанняў іх дзейнасці, да якіх  

ад но сілася архіўная справа, зніжаецца. На дзей-
насць архіваў паўплывала і міністэрская рэформа. 
Непасрэдна архівы захоўваліся ў бяспечных умовах, 
але на іх захаванасць значна ўздзейнічалі факта-
ры аб’ектыўнага характару (частыя перамяшчэнні 
ў сувязі з адміністрацыйна-тэрытарыяльным дзя-
леннем, зменамі іерархаў, вайна). Перадача спраў 
па прыналежнасці тэрыторый патрабавала іх уліку 
ў рэестрах пераважна па храналагічнай прыкме-
це, аднак шэраг прыкладаў сведчаць пра тое, што 
перадаваліся не ўсе справы. Алфавітныя рэестры, як 
элемент даведачнага апарату архіваў, у гэты перыяд 
не складаліся.

У 1840-я гг. патрабаванні да размяшчэння архіваў 
не змяніліся, але пад уплывам росту дакумента-
абароту і неабходнасці арганізацыі выкарыстання 
архіўных дакументаў на канфесіянальным узроўні 
ў даведачных мэтах была сфарміравана падсістэма 
архіўнай дакументацыі і вызначаны патрабаванні 
да яе вядзення, што таксама было абумоўлена раз-
віццём даследаванняў у  галіне архіўнай справы. 
У кансісторыях з’явілася пасада архіварыуса, а ў кан-
цы ХІХ – пачатку ХХ ст. з’явіліся пасады пастаян-
ных і часовых памочнікаў. Апошнія наймаліся на 
перыяд апрацоўкі значных аб’ёмаў дакументацыі. 
Сістэматызацыя спраў у вопісах ажыццяўлялася пе-

раважна па структурна-храналагічнай прыкмеце, 
быў сфарміраваны склад уліковых і навукова-да-
ведачных дакументаў, ажыццяўлялася экспертыза 
каштоўнасці матэрыялаў. У сувязі са зменай узроўню 
рэгламентацыі архіўнай справы ў  кансісторыях 
для кожнай з іх можна вылучыць уласныя этапы 
дзейнасці і  сваю спецыфіку архіваў. Напрыклад, 
з-за ліквідацыі ўніяцкіх кансісторый праваслаўныя 
набылі новыя крыніцы камплектавання, прыма-
ючы на захоўванне матэрыялы дзейнасці азнача-
ных устаноў. У рымска-каталіцкіх кансісторыях 
у  канцы ХІХ  ст. актыўна распрацоўваўся наву-
кова-даведачны апарат, з  архіваў ліквідаваных 
уніяцкіх устаноў фарміраваўся аб’ёмны архіўны 
комплекс Магілёўскай кансісторыі. Спецыфікай 
евангелічных органаў епархіяльнага кіраўніцтва 
з’яўляецца іх пэўная аўтаномнасць. Адпаведна, 
можна сцвярджаць, што архіўная справа ў  орга-
нах канфесіянальнага кіраўніцтва хрысціянскіх 
канфесій у канцы XVIII – пачатку ХХ ст. адпавядала 
дзеючаму заканадаўству Расійскай імперыі, а ўвага 
канфесіянальнага кіраўніцтва, нягледзячы на шэраг 
страт, абумоўленых аб’ектыўнымі і суб’ектыўнымі 
фактарамі, дазволіла захаваць значныя дакумен-
тальныя комплексы высокага інфармацыйнага па-
тэнцыялу.

